
ВОВЕД:

I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И 
ПРИЧИНИ ЗА ДОНЕСУВАЊЕ НА ЗАКОНОТ

Предмет на уредување на Законот за трговските друштва, меѓу останатото, се и 
условите за избор и именување на членовите во органи на управување и надзорни 
одбори во друштва со ограничена одговорност и акционерски друштва, бројот на 
членови во органи на управување и надзорни одбори, како и начинот на утврдување и 
висина на нивниот надоместок. 

Во прилог следи Предлог на законот за изменување и дополнување на Законот за 
трговските друштва, изготвен врз основа на Реформската агенда која е составен дел од 
Планот за раст за земјите од Западен Балкан, донесен од Европската унија.

Според Реформската агенда, конкретно делот 4.1.5. Реформи во управувањето со 
државни компании, Република Северна Македонија има обврска до крајот на годината 
да го донесе Предлог на Законот за изменување и дополнување на Законот за 
трговските друштва, со кој за државните компании се воведуваат нови правила за 
именување независни неизвршни членови во одбор на директори, односно независни 
членови во надзорeн одбор. 

Доколку оваа мерка навремено биде реализирана, согласно Реформската агенда за 
Република Северна Македонија е предвидено да повлече финансиски средства во 
износ од   4,400,906.47 евра.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Донесувањето на Предлог на законот за изменување и дополнување на Законот за 
трговските друштва, има за цел воведување посебни услови со кои се прецизира 
потребното работно искуство за избор и именување независни неизвршни членови во 
одбор на директори, односно независни членови во надзорeн одбор во друштва со 
ограничена одговорност и акционерски друштва, во целосна и доминантна државна 
сопственост.

Имено, за избор и именување независен неизвршен член во одбор на директори, 
односно независен член во надзорeн одбор, кандидатот е потребно да има минимум 
четири години работно искуство, и тоа конкретно во областа финансиско работење и 
областа правни работи. 

На овој начин, со Предлог на законот се очекува да се создаде соодветна правна рамка 
за регулирање на критериумите за избор  на независните неизвршни членови во 
одборот на директори и независните членови во надзорни одбори во акционерските  
друштвата со доминантна државна сопственост, во насока обезбедување квалитетно и 
ефикасно управување, а со тоа и да се придонесе за подигнување на стручноста и 
професионалноста при управувањето и надзорот врз работењето и управувањето на 
овие друштва.

Воено со регулирањето на висината на надоместокот на членовите во надзорните 
органи, како и со оптимизирање на бројот на членови во надзорни и управни одбори, се 
очекува да се постигне поголема рационализација и редуцирање на трошоците за 
работа на овие органи, што индиректно би можело да има позитивен ефект и на крајниот 
финансиски резултат кај друштвата во државна сопственост.

Скопје, декември 2024 година



III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ 
БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на закон нема финансиски последици врз Буџетот и другите јавни 
финансиски средства.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА 
ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА 
ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА 
ОДДЕЛНИ СУБЈЕКТИ 

За спроведување на Предлогот на закон не е потребно обезбедување финансиски 
средства.

V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГ ЗАКОНОТ

Со оглед дека не е во прашање сложен и обемен закон, се предлага согласно со член 
175 од Делoвникот на Собраниeто на Република Северна Македонија, Законот за 
изменување и дополнување на Законот за трговските друштва, по скратена постапка.



ПРЕДЛОГ НА ЗАКОН ЗА ИЗМЕНУВАЊЕ  И ДОПОЛНУВАЊЕ НА ЗАКОНОТ ЗА 
ТРГОВСКИТЕ ДРУШТВА 

 

Член 1

Во Законот за трговските друштва („Службен весник на Република Македонија“ бр. 
28/04, 84/05, 25/07, 87/08, 42/10, 48/10, 24/11, 166/12, 70/13, 119/13, 120/13, 187/13, 38/14, 
41/14, 138/14, 88/15, 192/15, 6/16, 30/16, 61/16, 64/18, 120/18 и „Службен весник на 
Република Северна Македонија“ бр.290/20, 215/21 и 99/22) во членот 29-б во ставот (7) 
по зборот „ економија“ се додаваат зборовите „и труд“. 

Член 2

Во членот 231-a во ставот (1) точката 5) се менува и гласи:

„поседува сертификат или уверение или друг документ со кој се потврдува познавањето 
на еден од трите најчесто користени странски јазици (англиски, француски или 
германски).“

Член 3

Во членот 247 по ставот (3) се додаваат два нови става (4) и (5), кои гласат:

„(4) Надзорниот одбор во друштво со доминантна или во целосна сопственост на 
државата, класифицирано како среден трговец или голем трговец, може да има 
најмалку три, а најмногу пет членови.

(5) Надзорниот одбор во друштво со доминантна или во целосна сопственост на 
државата, класифицирано како микро трговец или мал трговец има три  членови.

Член 4

Во членот 365 по ставот (1) се додава  нов став (2) кој гласи:

 „(2) Неизвршните членови на одборот на директори, односно на членовите на 
надзорниот одбор на акционерско друштво со доминантна или во целосна сопственост 
на државата, односно на  членовите на надзорниот одбор во друштво со ограничена 
одговорност со доминантна или во целосна сопственост на државата, имаат право на 
надоместок само во форма на месечен паушал кој изнесува една четвртина од  
просечната нето плата исплатена во Република Северна Македонија за претходната 
година”. 

Ставовите (2) и (3) стануваат ставови (3) и (4).

Во ставот (4) кој станува став (5) зборовите „(2) и (3)“ се заменуваат со зборовите „(3) и 
(4)“.

Во ставот (5) кој станува став (6) зборовите „(2) и (4)“ се заменуваат со зборовите „(3) и 
(5)“.

Ставовите (6) и (7) стануваат ставови (7) и (8).

Член 5

Во членот 367 по ставот (5) се додаваат два нови става (6) и (7), кои гласат:



„(6) Одборот на директори во друштво со доминантна или во целосна сопственост на 
државата, класифицирано како среден или голем трговец, може да има најмалку три, а 
најмногу седум членови од кои двајца се независни членови.

(7) Одборот на директори во друштво со доминантна или во целосна сопственост на 
државата, класифицирано како микро или мал трговец, може да има најмалку три, а 
најмногу пет членови од кој еден е независен член.“

Член 6

Во членот 367-а по ставот (1) се додаваат два нови става (2) и (3) кои гласат:

„(2) За независен неизвршен член на одборот на директори во друштво со доминантна 
или во целосна сопственост на државата може да биде избрано лице кое ги исполнува 
следниве услови:

1) е државјанин на Република Северна Македонија;

2)  има стекнати најмалку 240 кредити според ЕКТС или завршен VII/1 степен 
образование;

3)  во моментот на именувањето со правосилна судска пресуда не му е изречена казна 
или прекршочна санкција забрана за вршење професија, дејност или должност;

4) има минимум четири години работно искуство.

(3) Во друштво со доминантна или во целосна сопственост на државата треба да има:

-најмалку еден независен член со работно искуство од областа на финансиското 
работење или со работно искуство од областа на правните работи, доколку се работи 
за друштво класифицирано како микро или мал трговец или

- најмалку еден независен член со работно искуство од областа на финансиското 
работење и еден независен член со работно искуство од областа на правните работи, 
доколку се работи за друштво класифицирано како среден трговец или голем трговец.“

Ставот (2) станува став (4).

Член 7

Во членот 374 по ставот (7) се додаваат два нови става (8) и (9) кои гласат:

„(8)Управниот одбор во друштво со доминантна или во целосна сопственост на 
државата, класифицирано како среден или голем трговец, може да има најмалку три, а 
најмногу седум членови.

(9) Управниот одбор во друштво со доминантна или во целосна сопственост на 
државата, класифицирано како микро или мал трговец, може да има најмалку три, а 
најмногу пет членови.“

Член 8

Во членот 378 по ставот (3) се додаваат два нови става (4) и (5) кои гласат:

„(4) Надзорниот одбор во друштво со доминантна или во целосна сопственост на 
државата, класифицирано како среден или голем трговец, може да има најмалку три, а 
најмногу седум членови од кои двајца се независни членови.



(5) Надзорниот одбор во друштво со доминантна или во целосна сопственост на 
државата, класифицирано како микро или мал трговец, може да има најмалку три, а 
најмногу пет членови од кој еден е независен член.“

Член 9

Во членот 378-а по ставот (1) се додаваат два нови става (2) и (3) кои гласат:

,,(2) За независен член на надзорен одбор во акционерско друштво со доминантна или 
во целосна сопственост на државата може да биде именувано лице кое покрај условите 
од ставот (1), точка 1), 2) и 3) на овој член треба да има најмалку четири години работно 
искуство.

 (3) Во акционерското друштво со доминантна или во целосна сопственост на државата 
треба да има:

-најмалку еден независен член со работно искуство од областа на финансиското 
работење или со работно искуство од областа на правните работи, доколку се работи 
за друштво класифицирано како микро или мал трговец или

- најмалку еден независен член со работно искуство од областа на финансиското 
работење и еден независен член со работно искуство од областа на правните работи, 
доколку се работи за друштво класифицирано како среден трговец или голем трговец.“

Член 10

Во членот 545-а по зборот „економија“ се додаваат зборовите „и труд“.

Член 11

Започнатите постапки за избор, односно именување на управител, членови на одбор на 
директори, членови на управен одбор и членови на надзорен одбор во акционерско 
друштва со доминантна или во целосна сопственост на државата и во друштво со 
ограничена одговорност со доминантна или во целосна сопственост на државата, 
започнати до денот на отпочнувањето на примената на овој закон, ќе завршат согласно 
Законот за трговските друштва („Службен весник на Република Македонија“ бр. 28/04, 
84/05, 25/07,87/08, 42/10, 48/10, 24/11, 166/12, 70/13, 119/13, 120/13, 187/13, 38/14, 
41/14,138/14, 88/15, 192/15, 6/16, 30/16, 61/16, 64/18, 120/18 и „Службен весник на 
Република Северна Македонија“ бр. 290/20, 215/21 и 99/22). 

Член 12

Управителот, членовите на одборот на директори, членовите на управен одбор и  
членовите на надзорниот одбор во акционерските друштва со доминантна или во 
целосна сопственост на државата и во друштво со ограничена одговорност со 
доминантна или во целосна сопственост на државата, кои се избрани односно 
именувани до денот на отпочнувањето на примената на овој закон, продолжуваат да ја 
вршат функцијата за која се избрани, односно именувани, до изборот, односно 
именувањето на нов управител, нови членови на одборот на директори и нови членови 
на управниот односно надзорниот одбор. 



Член 13

Овој закон влегува во сила осмиот ден од денот на објавувањето во „Службен весник 
на Република Северна Македонија“, а ќе отпочне да се применува три месеци од денот 
на влегувањето во сила на овој закон, освен одредбите од членот 2 од овој закон со кој 
се менува членот 231-а став (1) точка 5. 



ОБРАЗЛОЖЕНИЕ НА ПРЕДЛОГ НА ЗАКОНОТ

I.ОБЈАСНУВАЊЕ НА СОДРЖИНАТА  НА ОДРЕДБИТЕ НА ПРЕДЛОГ НА ЗАКОН

Со Предлог законот се постапува според Реформската агенда која е составен дел од 
Планот за раст за земјите од Западен Балкан, донесен од ЕУ, каде што во делот 4.1.5. 
Реформи во управувањето со државни компании, Република Северна Македонија има 
обврска до крајот на годината да го донесе Предлог на Законот за изменување и 
дополнување на Законот за трговските друштва, со кој за државните компании се 
воведуваат нови правила за именување независни неизвршни членови во одбор на 
директори, односно независни членови во надзорeн одбор.

Со членот 1 од Предлог на законот, називот „Министерот за економија“ се заменува со 
новиот назив „Министерот за економијаи труд“, со што се врши усогласување со Законот 
за изменување и дополнување на Законот за организација и работа на органите на 
државната управа (Службен весник на РСМ бр.121/2024) .

Со членот 2 од Предлог на законот, се менува одредбата од членот 231 во кој се 
предвидени условите кои треба да бидат исполнети од страна на управителите во 
друштво со ограничена одговорност во целосна или во доминантна сопственост на 
државата. Конкретно, во ставот (1) се менува точката 5), така што условот за познавање 
англиски јазик, се предлага да се  прошири на познавање на еден од трите најчесто 
користени странски јазици (англиски, француски или германски), при што лицето кое 
што треба да биде избрано за управител треба да поседува доказ за познавање на еден 
од овие јазици. 

Со членот 3 од Предлог на законот се предвидува оптимизација на бројот на членови 
во надзорните одбори во друштвата во ограничена одговорност во државна 
сопственост, во зависност од нивната класификација како микро, мал, среден или голем 
трговец.

Со членот 4 од Предлог на законот се предвидува воедначување и ограничување на 
висината на надоместокот на неизвршните членови и на членовите во надзорните 
одбори во друштвата во државна сопственост, во износ од една третина од  просечната 
нето плата исплатена во Република Северна Македонија за претходната година.

Со членот 5 од Предлог на законот се предвидува оптимизација на бројот на членови 
во одбор на директори во акционерските друштвата во државна сопственост, во 
зависност од нивната класификација како микро, мал, среден или голем трговец.

Со членот 6 од Предлог на законот се интервенира во членот 367-а, во кој се регулирани 
условите за избор на членови во одбор на директори во акционерско друштво во 
целосна или доминантна сопственост на државата, така што се додаваат нови одредби 
со кои се прецизраат условите за избор независен неизвршен член во одборот на 
директори, на начин што се предвидува услов од минимум четири години работно 
искуство, и тоа во областа на финансиското работење и во областа на правните работи. 

Со членот 7 од Предлог на законот се предвидува оптимизација на бројот на членови 
во управен одбор во акционерските друштвата во државна сопственост, во зависност 
од нивната класификација како микро, мал, среден или голем трговец. 

Со членот 8 од Предлог на законот се предвидува оптимизација на бројот на членови 
во надозрен одбор во акционерските друштвата во државна сопственост, во зависност 
од нивната класификација како микро, мал, среден или голем трговец.



Со членот 9 од Предлог на законот се интервенира во членот 378-а, во кој се регулирани 
условите за избор на членови во надзорен одбор во акционерско друштво во целосна 
или доминантна сопственост на државата, така што се додаваат нови одредби со кои 
се прецизраат условите за избор независен член  во надзорниот одбор, на начин што 
се предвидува услов од минимум четири години работно искуство, и тоа во областа на 
финансиското работење и во областа на правните работи.

Со членот 10 од Предлог на законот, називот „Министерот за економија“ се заменува со 
новиот назив „Министерот за економијаи труд“, со што се врши усогласување со Законот 
за изменување и дополнување на Законот за организација и работа на органите на 
државната управа (Службен весник на РСМ бр.121/2024).

Со членот 11 од Предлог на законот се предвидува започнатите постапки за избор на 
членови на одбор на директори, управител, и надзорен одбор во АД и ДОО со 
доминантна или во целосна сопственост на државата, започнати до рокот наведен во 
членот 6 од овој закон, да завршат согласно Законот за трговските друштва („Службен 
весник на Република Македонија“ бр. 28/04, 84/05, 25/07,87/08, 42/10, 48/10, 24/11, 
166/12, 70/13, 119/13, 120/13, 187/13, 38/14, 41/14,138/14, 88/15, 192/15, 6/16, 30/16, 
61/16, 64/18, 120/18 и „Службен весник на Република Северна Македонија“ бр. 290/20, 
215/21 и 99/22). 

Со членот 12 од Предлог на законот се предвидува  управителот, членовите на одборот 
на директори, членовите на управен одбор и  членовите на надзорниот одбор во 
акционерските друштва со доминантна или во целосна сопственост на државата и во 
друштво со ограничена одговорност со доминантна или во целосна сопственост на 
државата, кои се избрани односно именувани до денот на отпочнувањето на примената 
на овој закон, да продолжуват да ја вршат функцијата за која се избрани, односно 
именувани, до изборот, односно именувањето нов управител, нови членови на одборот 
на директори и нови членови на управниот односно надзорниот одбор. 

Со членот 13 од Предлог на законот се предвидува одложена примена во рок од три 
месеци од денот на влегување во сила на овој Закон, освен членот 2 кој отпочнува со 
примена од денот на влегување во сила на овој закон.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ 
ОДРЕДБИ

Предложените одредби се меѓусебно поврзани и како такви прават правна целина и се 
применливи. 

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со Предлогот на Закон се зголемува нивото на стручност и компетентност на членовите 
во органи на надзор во друштвата во државна сопственост, а со тоа и подобрување на 
нивниот финансиски резултат, преку прецизирање на условите за избор на овие 
членови.

Воедно, се очекува и редуцирање на трошоците за работа во овие друштва, преку 
оптимизирање на  бројот на членови во органи на управување и во надзорни одбори.



ТЕКСТ НА ОДРЕДБИТЕ ОД ЗАКОНОТ КОИ СЕ ИЗМЕНУВААТ И ДОПОЛНУВААТ

Член 29-б

(1) Централниот регистар на Република Македонија води електронски регистар на лица 
кои не можат да основаат и да управуваат и лица кои се спречени или престанале да ги 
вршат своите функции во органот на управување во трговски друштва во Република 
Македонија.

(2) Носителот на платниот промет преку единствениот регистар на трансакциски сметки 
(ЕРТС) го известува Централниот регистар за секоја настаната блокада на трансакциска 
сметка на учесник во платниот промет во реално време, како и за деблокада на истата. 
Централниот регистар веднаш по добивањето на информацијата од ЕРТС врши упис 
или брише упис на лице од регистарот од ставот (1) на овој член согласно со податоците 
со кои располага за лицата во трговскиот регистар.

(3) Надлежните органи кои изрекуваат забрани од членот 29 став (2) точка 3 на овој 
закон го известуваат Централниот регистар за изречените забрани без одлагање.

(4) За лицата од членовите 29 став (2) и 29-а ставови (1) и (2) на овој закон, во 
регистарот од ставот (1) на овој член, Централниот регистар без одлагање ги запишува 
името и презимето и ЕМБГ на физичките лица, односно фирмата, седиштето и ЕМБС 
на правните лица и нивното регистрирано седиште.

(5) По престанувањето на ограничувањата, односно на причините за престанок или 
спреченост кај лицата определени во членовите 29 став (2) и 29-а ставови (1) и (2) на 
овој закон, Централниот регистар без одлагање ги брише од регистарот од ставот (1) на 
овој член сите податоци запишани за нив.

(6) Податоците запишани во регистарот од ставот (1) на овој член се јавни и секое лице 
може да побара информација за истите од Централниот регистар.

(7) Министерот за економија поблиску ќе ги пропише начинот на водење, формата и 
содржината на регистарот на лица кои не можат да основаат и да управуваат и лица 
кои се спречени или престанале да ги вршат своите функции во органот на управување 
во трговски друштва во Република Македонија.

Член 231-а

За управител на друштвото со доминантна или во целосна сопственост на државата, 
може да биде избрано лице кое ги исполнува следните услови: 

1) е државјанин на Република Македонија; 

2) има стекнати најмалку 240 кредити според ЕКТС или завршен VII/1 степен 
образование; 

3) во моментот на именувањето со правосилна судска пресуда не му е изречена казна 
или прекршочна санкција забрана за вршење на професија, дејност или должност; 

4) има минимум пет години работно искуство; 

5) поседува еден од следните меѓународно признати сертификати или уверенија за 
активно познавање на англискиот јазик не постар од пет години, и тоа: ТОЕФЕЛ ИБТ 
(TOEFL iBT) - најмалку 74 бода, ИЕЛТС (IELTS) - најмалку 6 бода, ИЛЕЦ (ILEC Cambridge 



English: Legal) - најмалку Б2 (B2) ниво, ФЦЕ (FCE Cambridge English: First) – положен, 
БУЛАТС (BULATS) - најмалку 60 бода, или АПТИС (АPTIS) - најмалку ниво Б2 (B2) или 
АПТИС (АPTIS) - најмалку ниво Б2 (B2).

Член 247

(1) Надзорниот одбор се состои од најмалку три члена.

(2) Членовите на надзорниот одбор се избираат на време од четири години,освен ако 
со договорот за друштвото поинаку не е определено.

(3) Членовите на надзорниот одбор можат да бидат повторно избрани без разлика на 
тоа колку мандати биле избрани, освен ако со договорот за друштвото поинаку не е 
определено.

Член 365

(1) Собранието со одлука го определува месечниот паушал или паушалот по состанок 
на неизвршните членови на одборот на директорите, односно на членовите на 
надзорниот одбор. Неизвршните членови на одборот на директорите, односно

членовите на надзорниот одбор имаат право и на надомест на сите други трошоци 
(патни и други трошоци), право на осигурување на живот и на друг вид осигурување, 
како и други права што се поврзани со вршењето на нивната функција (користење 
работни простории, потребни средства за работа и друго).

(2) Извршните членови на одборот на директорите, членовите на управниот одбор, 
односно управителот имаат право на плата, односно месечен надомест, право на 
осигурување на живот и на друг вид осигурување, на надоместок на патни и на други 
трошоци и други права.

(3) За работата на извршните членови на одборот на директорите, на членовите на 
управниот одбор, односно на управителот, собранието може со одлука да им одобри и 
учество во добивката. Учеството, по правило, се состои од

учество со дел од годишната добивка на друштвото (исплата во пари, акции, тантиема, 
бонус или друг начин). Одобреното учество во годишната добивка на друштвото се 
пресметува на делот од годишната добивка што останува по намалувањето на 
остварената добивка за износот од вкупните загуби пренесени

од претходните години и за износите што се издвојуваат за законски и за статутарни 
резерви. Одлука што е спротивна на оваа одредба е ништовна.

(4) Правата на извршните членови на одборот на директорите, на членовите на 
управниот одбор, односно на управителот од ставовите (2) и (3) на овој член се 
уредуваат со договорот од членот 350 на овој закон, соодветно на видот и обемот на 
доверените задачи, работноправен статус и на нивниот личен придонес во успешноста 
на работењето на друштвото.

(5) Во договорот од членот 350 на овој закон се определуваат и ситуациите кога се смета 
дека значително е влошена финансиската состојба на друштвото, поради што 
примањата на членот на органот на управување претставуваат голем товар за 
друштвото, поради што собранието, неизвршните членови на одборот на директорите, 
односно надзорниот одбор можат да ги намалат вкупните примања и други права на 
членот на органот на управување од ставовите (2) и (4) на овој член. Со ова намалување 
на примањата односите меѓу член на органот на



управување и друштвото остануваат непроменети, а извршниот член на одборот на 
директорите, односно член на управниот одбор може да го откаже договорот и даде 
оставка најрано до крајот на следното тримесечје, со отказен рок кој не може да биде 
пократок од 30 дена, освен ако собранието, неизвршните членови на одборот на 
директори, односно надзорниот одбор не прифати пократок рок.

 (6) Средствата што се исплатуваат на членовите на органот на управување, на 
управителот, односно на надзорниот одбор се трошоци на работењето на друштвото. 
За посебно доверени работи што за друштвото ги извршил член на органот на 
управување, односно управител или член на надзорен одбор може да му се признае 
дополнителна награда, која исто така се исплатува на товар на трошоците на 
работењето.

(7) Друштвото не може да дава кредит на член на органот на управување, на член на 
надзорниот одбор, односно на управител и на членови на нивните потесни семејства 
ниту на член на орган на управување, на надзорен одбор, односно на

управителот на зависно друштво или на член на неговото потесно семејство. Под 
забраната не се опфатени обврските кои друштвото ги презело со договорот од членот 
350 на овој закон ако одлуката ја потврди собранието со две третини од

акциите со право на глас, претставени на собранието.

Член 367

(1) Одборот на директори има најмалку три, а најмногу 15 члена.

(2) Собранието ги избира членовите на одборот на директори.

(3) При изборот на членовите на одборот на директори се назначува кои членови се 
избираат како независни членови на одборот на директори. Независните членови на 
одборот на директори се избираат од редот на неизвршните членови на одборот на 
директори.

(4) Од членовите избрани во одборот на директори, одборот на директорите назначува 
еден или повеќе извршни членови на одборот на директори (во натамошниот текст: 
извршни членови). За извршен член на одборот на директори не може да биде избран 
член на одборот на директорите кој е избран како

независен член на одборот на директори. Бројот на извршните членови мора да биде 
помал од бројот на неизвршните членови на одборот на директори (во натамошниот 
текст: неизвршни членови).

(5) Ако одборот на директори има до четири неизвршни члена, најмалку еден од 
неизвршните членови на одборот на директорите е независен член. Ако одборот на 
директори има повеќе од четири неизвршни члена, најмалку една четвртина од 
неизвршните членови се независни членови на одборот на директори.

Член 367-а

(1) За член на одбор на директори во друштво со доминантна или во целосна 
сопственост на државата може да биде избрано лице кое ги исполнува следниве услови: 

1) е државјанин на Република Македонија; 

2) има стекнати најмалку 240 кредити според ЕКТС или завршен VII/1 степен 
образование; 



3) во моментот на именувањето со правосилна судска пресуда не му е изречена казна 
или прекршочна санкција забрана за вршење на професија, дејност или должност; 

4) има минимум три години работно искуство.

(2) За извршен член на одбор на директори од ставот (1) од овоја член може да биде 
избрано лице кое ги исполнува следниве услови: 

1) е државјанин на Република Македонија; 

2) има стекнати најмалку 240 кредити според ЕКТС или завршен VII/1 степен 
образование; 

3) во моментот на именувањето со правосилна судска пресуда не му е изречена казна 
или прекршочна санкција забрана за вршење на професија, дејност или должност; 

4) има минимум пет години работно искуство.

Член 374

(1) Управниот одбор има најмалку три, а најмногу 11 члена.

(2) По исклучок од ставот (1) на овој член, во друштвата коишто имаат основна главнина 
помала од 150.000 ЕВРА во денарска противвредност, наместо управен одбор може да 
биде избран управител, со сите права и обврски што ги има управниот одбор.

(3) Надзорниот одбор ги избира членовите на управниот одбор, односно управителот. 
Со одлуката за избор на членовите на управниот одбор, еден од членовите на 
управниот одбор се именува за претседател на управниот одбор.

(4) Надзорниот одбор може да го разреши претседателот на управниот одбор во кое 
било време и да именува нов претседател.

(5) Ни едно лице во исто време не може да биде член на управен одбор, односно 
управител и член на надзорен одбор.

(6) Претседателот на управниот одбор ги свикува состаноците и претседава со нив и е 
одговорен за водењето на записникот од состаноците и за организацијата на други 
форми преку коишто управниот одбор работи и одлучува.

(7) Ако претседателот од кои било причини не е во можност да ја врши функцијата или 
ако е отсутен, со состаноците на управниот одбор претседава член на управниот одбор 
именуван од надзорниот одбор.

Член 378

(1) Надзорниот одбор има најмалку три, а најмногу 11 члена.

(2) Собранието ги избира членовите на надзорниот одбор. При изборот на членовите на 
надзорниот одбор се назначува кои членови се избираат како независни членови на 
надзорниот одбор.

(3) Ако надзорниот одбор има до четири члена, најмалку еден од членовите е независен 
член. Ако надзорниот одбор има повеќе од четири члена, најмалку една четвртина од 
неговите членови се независни членови на надзорниот одбор.



Член 378-а

За член на надзорен одбор во акционерско друштво со доминантна или во целосна 
сопственост на државата може да биде именувано лице кое ги исполнува следниве 
услови: 

1) е државјанин на Република Македонија; 

2) има стекнати најмалку 240 кредити според ЕКТС или завршен VII/1 степен 
образование; 

3) во моментот на именувањето со правосилна судска пресуда не му е изречена казна 
или прекршочна санкција забрана за вршење на професија, дејност или должност; 

4) има минимум три години работно искуство. 

Член 545-а

Начинот на впаричувањето на имотот на друштвото во ликвидација го пропишува 
министерот за економија.


